KHUTBAH KHAS AIDILADHA 1445H/2024M

“KEKUATAN IMAN MENUJU KEJAYAAN DUNIA DAN
AKHIRAT”
(17 Jun 2024M/ 10 Zulhijjah 1445H)

Muslimin dan muslimat yang dirahmati Allah,
Marilah kita bersama-sama meningkatkan ketakwaan kepada Allah
Subhanahu wata’ala dengan bersungguh-sungguh melaksanakan

perintah-Nya dan meninggalkan segala larangan-Nya. Mudah-

mudahan kita dikurniakan kejayaan yang hakiki di dunia dan di

akhirat. Mimbar pada hari ini akan membicarakan khutbah bertajuk

“Kekuatan Iman Menuju Kejayaan Dunia Dan Akhirat”.

Muslimin dan muslimat yang dirahmati Allah,

Aidiladha adalah anugerah Allah subhanahu wata'ala bagi hamba-
hamba-Nya yang menghayati nilai pengorbanan. Setiap kali tibanya
Aidiladha, kita akan diingatkan tentang kisah Nabi Ibrahim
alaihissalam, isterinya Saidatina Hajar serta anaknya, Nabi Ismail
alaihissalam. Sangat jelas terpancar daripada kehidupan mereka
sifat sabar iaitu daya tahan mereka mempertahankan keyakinan

bahawa Allah akan membantu dan menjaga mereka ketika itu.

Ketika Nabi Ibrahim alaihissalam diperintahkan oleh Allah
Subhanahu wata'ala untuk meninggalkan anak dan isteri
kesayangannya di bumi yang tandus, dengan kerelaan dan pada
waktu yang sama dengan nada keprihatinan, Nabi I|brahim
alaihissalam memanjatkan doa seperti yang dirakamkan di dalam

Surah Ibrahim, ayat 37:

Maksudnya: "Wahai Tuhan kami! Sesungguhnya aku telah
menempatkan sebahagian dari zuriat keturunanku di sebuah lembah

(Tanah Suci Makkah) yang tiada tanaman padanya, di sisi rumah-

Mu yang diharamkan mencerobohinya. Wahai Tuhan kami, (mereka
ditempatkan di situ) supaya mereka mendirikan sembahyang (dan
memakmurkannya dengan ibadat). Oleh itu, jadikanlah hati
Ssebahagian daripada manusia tertarik gemar kepada mereka,
(supaya datang beramai-ramai ke situ), dan kurniakanlah rezeki
kepada mereka dari berbagai jenis buah-buahan dan hasil tanaman,

semoga mereka bersyukur.

Fikirkanlah, adakah kita berkesanggupan dan memiliki daya tahan
keimanan untuk meninggalkan keluarga yang disayangi dalam
keadaan demikian? Bayangkan pula keadaan isteri, Saidatina Hajar,
tatkala ditinggalkan keseorangan diri bertanggungjawab ke atas

anak yang masih lagi kecil tanpa mempunyai bekalan.

Nabi sallallahu alaihi wasallam mengisahkan dalam hadis yang
diriwayatkan oleh Imam Bukhari rahimahullah, bahawa ketika itu,
dengan bayi yang menangis kehausan, Allah memancarkan air
zamzam, membawa kedamaian pada hati si ibu yang sedang

gundah.

Subhanallah! Berkat daya tahan keimanan, maka Allah subhanahu
wata'ala telah memelihara mereka. Berkat doa yang mereka
panjatkan, kawasan tandus yang namanya Makkah telah menjadi
kota yang mana hati jutaan manusia terpaut padanya sehinggalah
hari ini, seperti yang diminta oleh Nabi Ibrahim alaihissalam dalam

doanya.

Kisah keluarga Nabi Ibrahim alaihissalam ini mengingatkan kita akan
kesan daya tahan keimanan. Keadaan ini mampu menggerakkan
manusia untuk mencapai perkara yang luar biasa. Sama ada dalam
mengharungi kesulitan dan mengatasi cabaran kehidupan, mahupun
mencapai kejayaan demi kejayaan, keimanan adalah pemangkin

serta pencetus kepadanya.

Daya tahan keimanan ini bukanlah dicerminkan melalui bentuk
amalan tertentu, ataupun dengan berpeluk tubuh dan bergantung
harapan atau berdoa sahaja. Sebenarnya, ia melahirkan sikap
pengorbanan dan disiplin dalam diri agar kita sentiasa mencari
huraian serta mengukir kejayaan di dunia ini lagi dan di akhirat kelak.

Daya tahan keimanan ini mempunyai tiga ciri penting:

Ciri pertama ialah ujian dijadikan peluang untuk kita menjadi
seorang insan dan mukmin yang lebih baik.

la peluang untuk kita melatih diri bagaimana mencari huraian yang
terbaik dan kreatif. Ujian adalah peluang untuk kita menggilap
potensi yang sebenarnya ada pada diri kita. Sebagai contoh, kita
mungkin pernah mendengar kisah mereka yang hilang pekerjaan
kerana sesuatu sebab tertentu. Disebabkan desakan keperluan
untuk mencari rezeki, mereka mula berniaga kecil-kecilan, dan
kerana didorong semangat ingin maju, mereka mencari jalan kreatif
untuk melariskan barangan atau khidmatnya sehinggalah akhirnya

perniagaannya mula berhasil. Cuba kita renungkan, walaupun

hilangnya pekerjaan itu biasanya adalah satu musibah, namun, ada
yang dapat meraih kebaikan dan membangun potensi diri sebagai

impak daripadanya.

Ujian boleh melahirkan kebaikan, jika bersikap positif dan
mempunyai daya tahan yang kuat. Dan ingatlah bahawa Allah
Subhanahu wata'ala tidak akan menguiji kita kecuali Allah subhanahu
wata'ala tahu kita mempunyai potensi bagi mengatasinya. Firman

Allah subhanahu wata'ala dalam surah al-Bagarah, ayat 286:

Maksudnya: Allah tidak memberati seseorang melainkan apa yang
terdaya olehnya. la mendapat pahala kebaikan yang diusahakannya,

dan ia juga menanggung dosa kejahatan yang diusahakannya ...

Ciri kedua adalah orang yang beriman akan selalu memberikan
yang terbaik dalam apa jua bidang kehidupan.

Apakah sebabnya? Jiwa yang beriman dengan pembalasan Tuhan
sedar bahawa segala yang dilakukannya adalah satu bentuk ibadah.
Sama ada pelajaran, pekerjaan, kehidupan berkeluarga mahupun
sebagai jiran tetangga, seorang Mukmin akan hanya memberikan
yang terbaik mungkin. ltulah maksud daripada perkataan “wasata”

dalam Surah al-Bagarah, ayat 143:

Maksudnya: Dan demikianlah (sebagaimana Kami telah memimpin

kamu ke jalan yang lurus), Kami jadikan kamu (wahai umat

Muhammad) satu umat yang pilihan lagi adil, supaya kamu layak
menjadi orang yang memberi keterangan kepada umat manusia
(tentang yang benar dan yang salah) dan Rasulullah (Muhammad)
pula akan menjadi orang yang menerangkan kebenaran perbuatan

kamu.

”

Diterangkan oleh ulama tafsir, perkataan "wasata” di sini bererti
cemerlang dan terbaik. Ini bererti bahwa Allah subhanahu wata‘ala
tidak menghendaki kita untuk menjadi masyarakat yang merasa
cukup dengan sekadarnya, atau boleh diistilah sebagai masyarakat
“ala kadar”. Allah subhanahu wata'ala menghendaki bagi kita untuk
menjadi masyarakat beriman yang kukuh dan cemerlang dari semua

sudut: kerohanian, ekonomi, sosial dan intelektual.

Maka, tanggungjawab kita adalah terus mempertingkatkan potensi
diri pada setiap ketika. Jangan pernah merasa selesa mahupun
cukup dengan kemahiran dan ilmu yang ada. Peningkatan ini ke arah
kebaikan adalah ibadah. la adalah usaha suci. Tanamkan azam
bahawa dengan kemahiran yang baru bukan sahaja kita akan

memanfaatkan diri tetapi keluarga dan masyarakat.

Ciri ketiga orang yang beriman adalah mereka sering
bermuhasabah dan berfikir dan tidak hanya menerima sesuatu tanpa
penilaian.

Daya tahan keimanan juga bermakna kita menyibukkan diri dengan
perkara yang bermanfaat, yang membawa kebaikan dan
kesejahteraan, dan menjaga kebajikan diri dan masyarakat. Dengan

kemajuan teknologi maklumat dan komunikasi dewasa ini, kita

menjadi lebih terdedah kepada pelbagai pengaruh sama ada yang
baik ataupun sebaliknya. Hampir setiap kita memiliki alat yang
menyampaikan jutaan maklumat, alat yang begitu hebat kuasanya
dan begitu mudah digunakan, tetapi boleh memusnahkan umat dan
masyarakat jika dimiliki oleh jiwa yang lemah daya tahannya. Jiwa
yang mudah termakan dengan diayah serta agenda pihak-pihak
yang ingin perpecahan dan kemusnahan. Justeru, kita telah
diingatkan Allah subhanahu wata'ala di dalam surah al-Hujurat, ayat
6:

Maksudnya: Wahai orang yang beriman! Jika datang kepada kamu
seorang fasik membawa sesuatu berita, maka selidikilah (untuk
menentukan) kebenarannya, supaya kamu tidak menimpakan
sesuatu kaum dengan perkara yang tidak diingini - dengan sebab
kejahilan kamu (mengenainya) - sehingga menjadikan kamu

menyesali apa yang kamu telah lakukan.

Oleh sebab itu, kita haruslah bersikap kritikal, apatah lagi di dalam
era media sosial dan kebebasan berbicara dan bertukar pandangan
hari ini. Kita wajib bermuhasabah selalu, apakah legasi atau
kebaikan yang telah kita usahakan yang dapat kita persembahkan
apabila bertemu Allah subhanahu wata'ala kelak? Apakah kata-kata
yang baik yang telah kita ungkapkan yang membawa kesejahteraan
dan kebahagiaan? Apakah usaha-usaha kita untuk membantu

golongan yang memerlukan sokongan?

Akhirnya, kita akan kembali menghadap Allah subhanahu wata'ala.
Segala amalan kita akan diperhitungkan, dan kemudian akan
disempurnakan balasannya oleh Allah subhanahu wata'ala. Marilah
kita meneruskan segala usaha yang baik, dan memperbaiki segala
kekurangan pada diri kita. Semoga Allah subhanahu wata'ala
membekalkan kita dengan daya tahan keimanan yang dapat
membantu kita mengharungi segala ujian di dunia. Semoga Allah
Subhanahu wata'ala juga sentiasa membimbing kita ke arah yang
diredai-Nya dan sekaligus tergolong dalam kalangan hamba-hamba-

Nya yang berjaya dalam kehidupan di dunia dan di Akhirat. Amin.

Sebagai mengakhiri  khutbah, marilah kita bersama-sama
menghayati firman Allah subhanahu wata’ala dalam surah al-A'raf,
ayat 96:

Maksudnya: Dan (Tuhan berfirman lagi): Sekiranya penduduk
negeri itu, beriman serta bertaqwa, tentulah Kami akan membuka
kepada mereka (pintu pengurniaan) yang melimpah-limpah
berkatnya, dari langit dan bumi. Tetapi mereka mendustakan (Rasul
Kami), lalu Kami timpakan mereka dengan azab seksa disebabkan

apa yang mereka telah usahakan.

Muslimin dan muslimat yang dirahmati Allah

Bersempena Hari Raya Korban ini, umat Islam digalakkan untuk
melakukan ibadah korban. Tempoh masanya bermula dari terbitnya
matahari pada Hari Raya Aidiladha setelah berlalunya tempoh masa
yang mencukupi untuk dua rakaat solat dan dua khutbah yang ringan
sehingga terbenamnya matahari pada hari tasyriq terakhir, iaitu 13
Zulhijjah. Pada tempoh masa itu, marilah bersama-sama kita

melaksanakan ibadah korban ini. Sesungguhnya, ibadah korban

mempunyai ganjaran yang amat besar sebagaimana Imam at-Tirmizi
rahimahullah meriwayatkan sabda Rasulullah sallallahu ‘alaihi

wasallam:

Maksudnya : Tidak ada amalan anak Adam (manusia) pada hari

\

raya haji yang paling disukai Allah selain daripada menyembelih
korban. Haiwan ternakan yang dikorbankan itu akan datang kepada
mereka yang melakukannya pada hari kiamat seperti keadaan
asalnya iaitu, lengkap dengan tanduknya, bulunya, kukunya, darah
korban itu lebih dahulu jatuh ke suatu tempat yang disediakan Allah
sebelum dia jatuh ke bumi (pahalanya disegerakan Allah). Maka
dengan sebab itu hendaklah kamu dengan rela dan ikhlas hati

melaksanakannya untuk keuntungan diri sendiri .

Pada masa yang sama, marilah kita memperbanyakkan istighfar dan
memohon keampunan daripada Allah subhanahu wata'ala. Semoga
Allah subhanahu wata'ala mengampuni segala dosa kita dan
menerima segala amalan kita. Marilah kita juga berdoa untuk
kebaikan umat Islam di seluruh dunia agar mereka sentiasa berada

dalam lindungan dan rahmat Allah subhanahu wata‘ala.

Khatib juga menyeru agar kita terus mengimarahkan masjid dengan

melaksanakan solat fardu secara berjemaah yang ganjarannya amat

11



besar sehingga 27 kali ganda berbanding solat secara bersendirian.
Selain itu, pastikan makanan yang diambil adalah yang diyakini halal
lagi baik agar kehidupan kita diberkati dan dimakbulkan segala doa
kita.

Ya Allah! Bantulah saudara-saudara kami di mana sahaja mereka
berada, khususnya di negara Palestin. Kurniakanlah kepada mereka
perlindungan, keselamatan dan kemenangan dalam menghadapi
ujian dan cabaran dengan pengorbanan. Angkatkanlah daripada
mereka bala bencana, peperangan dan permusuhan dengan limpah

rahmat-Mu, Tuhan yang Maha Rahmat.

Ya Allah, ampunilah dosa-dosa dan kesalahan kami, ibubapa kami,
ahli keluarga dan guru-guru kami. Limpahkanlah kesejahteraan,
kedamaian, kebahagiaan serta kekuatan iman menuju kejayaan di
dunia dan di akhirat.

Ya Allah, Ya Rahman, Ya Rahim! Berikanlah taufiq dan hidayat-Mu
kepada kami semua dan juga kepada pemimpin-pemimpin Negara
kami, khasnya kepada Seri Paduka Baginda Yang di-Pertuan Agong
Malaysia, dan juga pemimpin-pemimpin negeri kami, khususnya

Tuan Yang Terutama Yang di-Pertua Negeri Sarawak.

Ya Allah, hindarkanlah kami dari gejala rasuah dan perlanggaran
kepada peraturan dan undang-undang serta penyalahgunaan
dadah. Kurniakanlah keselamatan dan kesejahteraan, jadikanlah
kami ummah yang berkualiti dan berintegriti demi mencapai negara

yang aman dan makmur serta mendapat perlindungan-Mu, ya Allah.

Ya Allah, Ya Dzal Jalali Wal Ikram! Ya Allah, kukuhkanlah perpaduan
dan kesatuan kami dalam aqgidah, ibadah dan akhlak di bawah
pegangan Ahli Sunnah Wal Jamaah. Limpahkanlah ke atas kami
nikmat keselamatan, kesihatan dan keafiatan serta hindarilah kami

daripada segala wabak penyakit.

